
Craidd 
Sbardun 1 – Y bws ysgol
Os ydych chi’n teithio i’r ysgol ar fws, tybed beth yw oed y gyrrwr? Yn hŷn na Joseff Edwards, siwr o fod. Dim ond 18 oed yw Joseff ac mae’n ddisgybl yn chweched dosbarth Ysgol Dyffryn Taf yn Hendy-gwyn ar Daf.

Pasiodd Joseff ei brawf gyrru bws y llynedd, felly mae’n cael gyrru bws 54 sedd. Bydd yn codi cyn cŵn Caer bob bore i gasglu 38 o ddisgyblion a mynd â nhw i’r ysgol. Mae Joseff yn gwisgo ei wisg ysgol gyda siaced gyrrwr bws drosti. 

“Mae pobl yn synnu gweld rhywun mor ifanc â fi’n gyrru bws,” medd Joseff.

Ar ôl cyrraedd yr ysgol, bydd Joseff yn gadael y bws yn y maes parcio ac yn mynd i’w wersi. Ar ddiwedd y dydd, mae’n gyrru pawb adref eto.

“Dwi’n mwynhau gyrru pawb i’r ysgol ac yn ôl adref. Does dim trafferth ar y bws byth achos mae pawb yn fy adnabod ond weithiau bydd fy ffrindiau’n tynnu fy nghoes. Maen nhw eisiau i mi fynd â nhw ar drip neu ar wyliau, ond bydd yn rhaid iddyn nhw aros.”

Mae gan rieni Joseff gwmni bysys sy’n gyrru disgyblion i Ysgol Dyffryn Taf. Mae 21 bws ganddyn nhw i gyd. Ar ôl cael ychydig o wersi gan ei dad, pasiodd Joseff ei drwydded PCV – Passenger Carrying Vehicle. Cynigiodd ei dad swydd i Joseff ac mae’n rhoi £20 y dydd iddo am ei waith. 

“Mae Joseff wrth ei fodd,” medd ei dad, “mae’n rhaid bod gyrru yn ei waed.”

Yn y pen draw, mae rhieni Joseff yn gobeithio y bydd yn dod i weithio yn y busnes, ar ôl iddo fod yn y coleg.
Craidd 
Sbardun 2 – wrrwr lori ar y lôn
Gyrrwr lori ar y lôn

Mae’r ffordd yn rhuban sidan 

yn llifo’n ddu o’m blaen,

a’r lori’n chwyrnu’n isel

wrth deithio ‘mlaen a ’mlaen.

Mae’r goleuadau oren

sy’n gwibio heibio’n fflach

yn gwneud i’r nos ddiflannu

fel haul y bore bach.

Af nawr i’r gwasanaethau

a’u croeso disglair, mawr;

caf yno fwyd a diod

beth bynnag ydy’r awr.

Ond wedyn, rhaid dychwelyd

i’r ffordd ddiderfyn, ddu,

i lywio’r lori’n ddiogel

drwy draffig mawr ei su.

Mae diesel yn fy ngwaed i:

Rwy’n gwybod yn y bôn

Na fyddwn byth yn hapus

Pe na bawn ar y lôn.





Elin Meek
Craidd 
Sbardun 3 – Mansel Davies a’i fab

Ydych chi wedi gweld un o lorïau Mansel Davies? Mae’n rhaid eich bod chi wedi gwneud – mae gan y cwmni o sir Benfro tua 170 o lorïau. Maen nhw’n teithio i bob rhan o Gymru, Lloegr, yr Alban ac Ewrop.

Dechrau’r cwmni

Dechreuodd Mansel Davies y cwmni yn 1875, i gario glo o gwmpas tai a busnesau. Ar y pryd doedd dim lorïau, felly ceffyl a chart oedd yn gwneud y gwaith.

Tyfodd y cwmni a defnyddio lorïau yn lle ceffyl a chart. Erbyn 1962, prynodd Kae Davies y cwmni oddi wrth ei dad. Stephen Davies, mab Kae, sy’n rhedeg y cwmni nawr. Yn Llanfyrnach mae prif swyddfa’r cwmni o hyd, ond mae garejys hefyd yng Nghaerfyrddin, yn Nhreletert, ac yn Temple Bar, ger Llanbedr Pont Steffan. 

Volvo yw pob lori!
Os gwelwch chi lori Mansel Davies, mae’n rhaid mai lori Volvo yw hi. Dim ond lorïau Volvo sydd gyda nhw. Maen nhw hefyd yn gwerthu tryciau a lorïau Volvo.

Llaeth

Mae tanceri bach Mansel Davies yn casglu llaeth o ffermydd yng ngorllewin Cymru. Wedyn, bydd y llaeth yn cael ei symud i danceri mawr, dros 30 ohonyn nhw. Bob dydd:

· mae deuddeg tancer yn mynd i Langefni

· mae wyth neu naw tancer yn mynd i Lundain

· mae pedair tancer yn mynd i Southampton 

· mae tua deg tancer yn mynd i fannau eraill ym Mhrydain.

Felly, rydych chi’n siŵr o weld tancer llaeth Mansel Davies yn rhywle!

Llwythi eraill

Mae’r llwythi eraill yn cynnwys:

· olew cnau coco 

· olew coed palmwydd

· bwyd anifeiliaid

· cerrig mân

· maidd

· sudd oren  (mae’r tanceri’n mynd ag e o’r Iseldiroedd i ffatri lolipops yn swydd Caerloyw)

Cadw llygad ar y lorïau!    

Mae swyddfa Mansel Davies yn dilyn y lorïau drwy system GPS. Maen nhw’n gwybod yn union:

· ble mae pob lori
· o ble mae hi wedi dod

· faint o’r gloch dechreuodd hi

· pa mor gyflym mae hi’n teithio

· faint o’r gloch bydd hi’n cyrraedd pen ei thaith

Costau

Mae angen tanwydd ar y lorïau. Felly, rhaid gwario llawer o arian i’w brynu. Hefyd, rhaid talu am dollau, er enghraifft, Pont Hafren. Mae garejys gan y cwmni i gynnal a chadw’r lorïau.

Modelau o lorïau Mansel Davies

Gwnaeth cwmni Corgi fodelau o lorïau Mansel Davies, ond chafodd dim llawer iawn eu gwneud. Felly, erbyn hyn maen nhw’n brin ac yn ddrud i’w prynu ar y we. Os oes model gyda chi, cadwch e’n ddiogel!

Estynnol 
Sbardun 1 – Ymysg Lladron
Yn y darn hwn, mae T. Llew Jones yn disgrifio rhywbeth sy’n digwydd i Ledi Eluned o Dregaron ar ei ffordd i Lundain yn y goets fawr gyda Neli, ei morwyn. Mae 4 person arall yn y goets hefyd: 

· dyn sy’n cario bag lledr

· cyfreithiwr

· dynes dew 

· dyn distaw 

Yr oedd hi’n arllwys y glaw o hyd ac yn dywyll fel bol buwch. Teimlai’r Ledi Eluned ei thraed yn oer a cheisiodd eu gwthio’n ddyfnach i’r gwellt ar lawr y goets. Glaw, glaw glaw! On’d oedd hi wedi bwrw bob dydd ers wythnosau? A dyma hi nawr yn glawio’n waeth nag erioed. Meddyliodd am y teithwyr ar ben y goets. Roedd y rheiny allan yn y tywydd. Druan ohonynt! Teimlodd yn anesmwyth braidd am ei bod mewn cymaint gwell amgylchiadau na hwy. Roedd y daith yn ddigon anghysurus iddi hi a’r lleill tu mewn i’r goets, ond aeth ias drwyddi wrth feddwl am y rhai a oedd tu allan. Rhaid eu bod yn wlyb hyd at eu crwyn a bron rhewi.  

. . . . . 


“Windsor,” meddai’r dyn â’r bag, ond ni chymerodd neb sylw. Trodd y dyn distaw i edrych allan drwy’r ffenestr. Cyn bo hir yr oedd y goets wedi gadael Windsor ar ôl, ac unwaith eto teithient drwy’r wlad dywyll. Caeodd y Ledi Eluned ei llygaid. Teimlai’n flinedig iawn.


Yn sydyn, clywodd sŵn gweiddi uchel, a stopiodd y goets mor sydyn nes taflu pob un ohonynt bron allan o’u seddau. Edrychodd y Ledi Eluned allan drwy’r ffenest, ond ni allai weld dim. Trodd yn ôl i holi ei chyd-deithwyr beth oedd yn bod, a chafodd sioc i weld fod y dyn distaw ar ei draed. Cafodd fwy o sioc fyth pan welodd bistol mawr du yn ei law

.  . . . . 


“Allan â chi bob un,” meddai’r dyn â’r pistol. Neidiodd ef i lawr i’r ffordd yn gyntaf a safodd wrth y drws nes bod pawb wedi disgyn.


“Mei Ledi! Mei Ledi! Be’ sy’?” sibrydodd Neli â’i llais yn crynu.


“Sh, Neli, fe fydd popeth yn iawn.”


“Ond . . . ?” Gwasgodd ei meistres ei llaw.


Yr oedd y rhai a oedd yn teithio ar ben y goets wedi disgyn i’r llawr erbyn hyn hefyd. O’u blaen, bron tu allan i gylch y golau o lampau’r goets, eisteddai dyn ar gefn ceffyl du, llonydd. Yr oedd mwgwd am ei wyneb a daliai bistol ymhob llaw. Ni ddywedodd yr un gair, dim ond sefyll yn fygythiol â’i lygaid yn gwylio pob symudiad. Gwyddai pawb yn awr pwy oedd wedi stopio’r goets. Gwyddent hefyd eu bod yng ngafael dau leidr pen ffordd. Ond ble’r oedd y lleidr a oedd yn teithio yn y goets? Nid oedd sôn amdano. Ond ni fuont yn hir cyn cael gwybod. Yn sydyn dechreuodd y bagiau a oedd ar ben y goets ddisgyn ar y llawr a chyn bo hir daeth y lleidr i lawr o ben y goets. Tynnodd gyllell o’i boced a dechrau torri rhwyg ymhob un. Gwibiodd ei fysedd yn gyflym trwy gynnwys pob bag...


Erbyn hyn roedd y lleidr wedi gorffen archwilio’r bagiau. Yn awr yr oedd ganddo sach gynfas yn ei law, a honno’n hanner llawn. Yna trodd at y teithwyr. Edrychodd drostynt yn fanwl a’i lygaid yn disgleirio yn y golau. Gwelodd y ddynes dew yn codi ei llaw at ei gwddf a daeth gwên fileinig dros ei wyneb creulon. Aeth gam yn nes ati. Cododd ei law a chydiodd yn drwsgl yng ngholer ffwr ei chot deithio... Rhoddodd y wraig ochenaid uchel, ond tynnodd y rhaff ddisglair oddi ar ei gwddf a’i rhoi i’r lleidr. Daliodd hwnnw hi yn ei law am eiliad gan edrych arni. Yna gwenodd eto a thaflodd hi i’r sach...
Ymysg Lladron, T. Llew Jones, Gwasg Gomer

Estynnol 
Sbardun 2 – Pontydd aber afon Hafren
Wrth deithio o dde Cymru i Loegr ar yr M4, byddwch chi’n croesi aber afon Hafren ar un o bontydd Hafren. Ond ers rhyw hanner can mlynedd yn unig mae’r pontydd yn bod – cyn 1966 roedd yn rhaid i geir fynd ar fferi o Beachley i Aust. 

Pont Hafren

Roedd Thomas Telford (a gynlluniodd bont Menai) wedi awgrymu cael pont yn 1824, ond roedd llawer o broblemau peirianyddol. Bu’n rhaid aros tan 1966 cyn i’r bont gael ei chodi. Pont grog yw hi, ac ar y pryd, roedd yn un o brosiectau peirianyddol mwyaf blaenllaw’r byd ac enillodd hi lawer o wobrau. Dyma wybodaeth gryno amdani:

· Cost: £8 miliwn

· Hyd: 0.99 milltir (1.6 km)

· Uchder y tyrau uwchben yr afon: 136 m

· Cymerodd hi 5 mlynedd i’w chodi

· Agorwyd hi ar 8 Medi 1966 

· Cafodd ei chryfhau yn niwedd yr 1980au

· Mae tua 15,000 o gerbydau’r dydd yn ei chroesi (25% o’r cerbydau sy’n croesi’r aber)

Ail groesfan Hafren

Erbyn diwedd yr 1980au, roedd llawer mwy o draffig ar yr M4 a doedd y bont wreiddiol ddim yn ymdopi’n dda. Felly, penderfynwyd codi ail bont a dechreuwyd ar y gwaith yn 1992. Mae rheiliau arbennig ar y bont sy’n torri ar gryfder y gwynt, felly does dim rhaid i gerbydau deithio’n araf yn aml os bydd gwyntoedd mawr. Mae Pont Hafren (y bont gyntaf) yn gorfod cael ei chau oherwydd gwyntoedd mawr. Dyma fanylion ail groesfan Hafren:

· Cost: £300 miliwn

· Hyd: 3.2 milltir (5.1 km)

· Cymerodd hi 4 blynedd i’w chodi

· Agorwyd hi ar 5 Mehefin 1996 

· Mae hi’n cario tua 45,000 o gerbydau’r flwyddyn (75% o’r cerbydau sy’n croesi’r aber)

· Pont Shoots yw enw’r brif bont; mae hi’n 947m o hyd 

Tollau

Rhaid talu toll i groesi’r ddwy bont, ac ar hyn o bryd, dyma’r prisiau:

Cerbyd hyd at 9 sedd





 
£6.00
Bws hyd at 17 sedd / Cerbyd nwyddau hyd at 3,500 Kg

£12.10

Bws 18 sedd a mwy / Cerbyd nwyddau o 3,5000 Kg

£18.10
Estynnol
Sbardun 3 – Gerallt Phillips
Ers faint rydych chi’n gyrru lorïau?

Rwy’n gyrru lorïau i gwmni Mansel Davies ers 37 o flynyddoedd nawr. 

Pa lori rydych chi’n ei gyrru ar hyn o bryd?

Volvo FH12 yw’r lori ar hyn o bryd. Mae hi’n gallu cario 44 tunnell ac mae ganddi 520 marchnerth.

Tanc mae’r lori’n ei dynnu, felly hylif rwy’n ei gario bob amser.

Ble rydych chi wedi bod yr wythnos hon?    
Wel, rwy wedi teithio tua 2,000 o filltiroedd, siŵr o fod. 

Dechreuais i o sir Benfro gyda llond tanc o laeth i Langefni. Wedyn, es i â’r lori’n wag i Landyrnog, ger Rhuthun, a chasglu maidd yno. Roedd yn rhaid imi fynd â’r maidd draw i’r Iseldiroedd, felly bant â fi. Ar ôl dadlwytho, casglais i lwyth o sudd oren yn yr Iseldiroedd. Teithio’n ôl wedyn i Brydain, a mynd â’r sudd oren i Shepton Mallet (Gwlad yr Haf). Wedyn codais i lwyth arall o faidd o Bridgewater a mynd ag e i Felin-fach, ger Aberaeron, lle mae ffatri cwmni Volac.

Mae’n swnio fel taith hir iawn.

Ydy, mae’n hir, ond rwy’ wedi gwneud y daith dros sawl diwrnod, cofiwch. Rwy’n cael gyrru 15 awr y dydd am dri diwrnod, a 13 awr y dydd am ddau ddiwrnod. Bob pedair awr, rhaid cael tri chwarter awr o egwyl. Hefyd, mae’n rhaid cael naw awr o egwyl dros nos dair gwaith yr wythnos, ac un ar ddeg awr o egwyl ddwywaith yr wythnos. Cyfraith Ewrop yw hon.

Pryd rydych chi’n dechrau gyrru yn y bore, fel arfer?
Wel, rwy’n dechrau’n gynnar, tua 6 o’r gloch y bore. Mae llai o draffig o gwmpas felly mae’r daith yn fwy pleserus.

Rydych chi’n cario llawer o bethau gwahanol yn y tanc. Sut rydych chi’n golchi’r tanc?

Mae golchi’r tanc yn waith pwysig sy’n cymryd tua thri chwarter awr. Rwy’n rhoi pibau dŵr wrth y tanc ac mae pwysau’r dŵr yn golchi’r tanc yn lân. Mae’n union fel golchi cwpan mewn ffordd – rydych chi’n yfed gwahanol hylifau, ac yn golchi’r cwpan yn lân rhwng pob hylif.

Sut mae pethau wedi newid ers ichi ddechrau gyrru lorïau?

Y newid mwyaf yw’r rheolau sydd wedi dod i mewn, siŵr o fod. Pan ddechreuais i weithio, roeddwn i’n ysgrifennu mewn llyfr: ble roeddwn i’n dechrau ac yn gorffen y daith. Ond nawr mae tacograff digidol yn cofnodi pob eiliad o’r daith. Mae swyddfa’r cwmni’n gwybod yn union ble rwy’ i bob amser.

Sut fath o fywyd yw bywyd gyrrwr lori?

Rwy’ bant o gartref dipyn, wrth gwrs. Rwy’n byw yn y lori pan fyddaf i’n gweithio, mae gwely bync yn y caban, gydag oergell a theledu, felly’r lori yw fy nghartref i wedyn. Mae’r cwmni’n fodlon i ni ddod ag aelodau o’r teulu gyda ni weithiau, felly’r llynedd, daeth fy wyres gyda fi i’r Iseldiroedd. Roedd e’n brofiad diddorol iawn iddi hi.

Beth yw’r llwythi mwyaf diddorol rydych chi wedi’u cario?

Pan oedd angen newid y cae yn Stadiwm y Mileniwm, fi fuodd yn cario’r tyweirch o Swydd Efrog  i Gaerdydd. Wedyn, roedd hi’n rhyfedd clywed bod tîm rygbi Cymru’n chwarae gartref yn Stadiwm y Mileniwm ‘ar dir Cymru’, a finnau’n gwybod bod y cae wedi dod o Loegr!

Hefyd, un tro, cafodd un o hofrenyddion yr heddlu ddamwain, ac roedd yn rhaid imi gario’r hofrennydd wedi malu ar gefn y lori.
Heriol 
Sbardun 1 – Car trydan
Erbyn canol y ganrif hon, mae’n edrych yn debyg y bydd olew’n dod i ben. Fydd injans petrol a disel ddim yn werth dim erbyn hynny. Mae’n rhaid dechrau meddwl am dechnoleg newydd. Felly, ai ceir trydan yw’r ateb?

Ar hyn o bryd, mae 28.5 miliwn o geir ym Mhrydain, ond lleiafrif bach iawn - dim ond tua 1,500 ohonyn nhw - sy’n geir trydan. Pam nad oes rhagor? 

Mae nifer o anfanteision i geir trydan ar hyn o bryd.

Cost

Rhaid talu crocbris am geir trydan. Er bod y llywodraeth yn cynnig grant o £5,000 i bawb sy’n prynu car trydan, mae car fel ‘Nissan Leaf’ yn dal i gostio £25,990. Does dim llawer o geir trydan ail-law ar y farchnad eto chwaith, felly does dim dewis ond prynu ceir newydd, drutach. 

Pellter teithio

Fel arfer, mae’n rhaid gwefru car trydan bob 100 milltir. Felly, byddai taith o ogledd i dde Cymru’n anymarferol iawn oherwydd byddai’n rhaid aros sawl gwaith i wefru. Y drafferth yw bod rhai ceir yn cymryd hyd at 8 awr (dros nos) i wefru. O ganlyniad, byddai’n haws mynd ar y trên neu’r bws i’r gogledd. 

Nifer y gorsafoedd gwefru

Ychydig o’r rhain sydd ar y ffyrdd ar hyn o bryd – tua 2,500 dros Brydain. Heb orsafoedd gwefru cyfleus, mae’n amhosibl teithio dros 100 milltir.

Ceir trydan gwyrdd?

Mae ceir trydan yn ymddangos yn wyrdd ac yn ‘lân’ o ran yr amgylchedd oherwydd nad ydyn nhw’n allyrru mwg ecsôst. Ond, os yw’r trydan yn dod o ffynonellau ‘budr/brwnt’, fel gorsafoedd pŵer sy’n llosgi glo, dydy’r ceir ddim yn wyrdd chwaith.

Ond, rhaid cofio bod nifer o fanteision hefyd:

Gwefru yn y gwaith

Mae rhai pobl sy’n gyrru dros 100 milltir y dydd i weithio bob dydd yn gwefru’r car yn y gwaith cyn mynd adre. Maen nhw’n gweld hyn yn llawer haws na gorfod ciwio am betrol.

Rhatach na phetrol neu ddisel
Mae gwefru car yn rhatach na’i lenwi â phetrol neu ddisel.

Ceir trydan yn gwella

Mae ceir trydan yn gwella drwy’r amser. Ychydig flynyddoedd yn ôl, dim ond ceir bach dwy sedd oedd ar gael. Doedden nhw ddim yn gallu mynd yn bellach na 80 milltir, a ddim yn gyflymach na 45 milltir yr awr. Erbyn hyn mae ceir 5 sedd ar gael sy’n mynd yn bellach ac yn gyflymach.


Defnyddiol iawn i rai

Os ydych chi’n teithio llai na 100 milltir y dydd, mae car trydan yn ddefnyddiol dros ben. Gallwch wefru’r car gartref dros nos.

Dim treth

Does dim rhaid talu treth ffordd am gar trydan.
Heriol
Sbardun 2 – Teithio yng Nghymru
Mae Llywodraeth Cymru’n casglu ystadegau am deithio yng Nghymru. Dyma rai o’r ystadegau ar gyfer 2008/9:

Pwrpas y teithiau 

Teithiau i’r gwaith ac ar gyfer busnes

16%

Addysg a hebrwng plant i/o’r ysgol

10%

Siopa





22%

Hebrwng i fannau eraill

 
9%

Busnes personol 



10%

Ymweld â pherthnasau


18%

Hamdden a mynd am dro


15%

Hyd y teithiau 

O dan 1 filltir




20%

1 i o dan 2 filltir



17%

2 i o dan 3 milltir



12%

3 i o dan 5 milltir



14%

5 i o dan 10 milltir



18%

10 i o dan 25 milltir



14%

25 milltir a throsodd



 5%

Sut mae’r teithiau’n digwydd

Mewn car/fan (gyrrwr neu deithiwr)

67%

Cerdded




22%

Dulliau eraill




11%

Dyma rai ffeithiau diddorol am ddynion a menywod o ran y teithiau uchod:
· Mae dynion a menywod yn mynd ar nifer tebyg o deithiau.

· Fel arfer, mewn ceir, mae dynion yn gyrru tra bod menywod yn gyd-deithwyr.
· O’u cymharu â dynion, mae menywod yn mynd ar lai o deithiau i’r gwaith ac ar gyfer busnes, ac ar fwy o deithiau ar gyfer addysg a hebrwng plant i/o’r ysgol, siopa, ac ymweld â ffrindiau.

· Mae menywod yn mynd ar lai o deithiau hir, ond ar fwy o deithiau byr.

 
Heriol
Sbardun 3 – Hawl i yrru ar 80 m.y.a?
Mae’r llywodraeth yn ystyried codi terfyn cyflymder ar y draffordd o 70 milltir yr awr (m.y.a.) i 80 m.y.a erbyn 2013. Ond mae ymgyrch i wrthwynebu’r syniad.

Y ddadl o blaid 

· Yn 1965 cafodd 70 m.y.a. ei osod fel y terfyn cyflymder. Ers hynny, mae ceir yn llawer mwy diogel.

· Mae gostyngiad o 75% wedi bod yn nifer y rhai sy’n cael eu lladd ar y ffyrdd ym Mhrydain ers y 1960au.

· Mae tua 49% o yrwyr yn gyrru dros 70 m.y.a. fel mae hi ar hyn o bryd.

· Bydd yr economi’n gwella os bydd ceir a lorïau’n gallu teithio’n gynt.

· Mae traffyrdd wedi gwella, felly mae’n bosib gyrru’n gynt heb yrru’n beryglus.

· Os yw’r tywydd yn wael (e.e. glaw trwm neu niwl) bydd hi’n bosib tynnu’r terfyn cyflymder yn ôl i lawr.

· Os bydd unrhyw un yn gyrru dros 80 m.y.a., byddan nhw’n cael eu cosbi’n llym.

· Does dim terfyn cyflymder ar draffyrdd mewn rhai gwledydd, e.e. yr Almaen.

Y ddadl yn erbyn

· Efallai bod ceir wedi gwella, a bod traffyrdd wedi gwella. Ond a ydy sgiliau gyrwyr wedi gwella? Bydd mwy o ddamweiniau, mwy o waith i ysbytai a mwy o bobl yn marw.
· Bydd ceir yn llosgi mwy o danwydd. Felly mae dadl amgylcheddol yn erbyn codi’r terfyn cyflymder. Felly, bydd cyrraedd cyfarfod bum munud yn gynt yn costio’n ddrud mewn tanwydd.
· Bydd pobl anghyfrifol yn teithio ar 90 m.y.a.
· Mae traffig yn fwy dwys ar draffyrdd y DU, o’i gymharu â thraffyrdd Ffrainc neu’r Almaen.
 













































































































